
Belarrietarainoko irri sanoa ezpainetan agurtzen du jendea, egunon bero batekin. Laguntzeko beti prest eta eskuzabala da Mattin Larzabal (Aiherra, Baxenabarre, 1950). Orenak eta orenak iragaiten ditu lanean, batzuetan arratsetan berant arte. Gure Irratiko kazetari beteranoa da. Soldata ez oso ona ukanik ere, irratia sortu zenetik hona, inoiz ez du lanez aldatzeko tentaziorik ukan. Euskararen alde lan egiteak eman dio indarra. «Anitz egiten du zure ideiak eta zure eguneroko lana elkarrekin lotuak izateak. Lan horrek lasaitasuna ematen dit ene bizian. Argi eta garbi badakit ene ideien aldera doan lan bat egiten dudala». 

Euskara irratiaren eta berri sailen eremura ekartzeko lan egin du azken mende laurdenean, Gure Irratia sortu zenetik. Ez bakarrik euskarari lotu gaiak aipatzeko. Ekonomia eta gizarte gaiei ere garrantzi handia ematen die, eta sail horietan elkarrizketei euskaraz erantzuteko jendea bilatzen ibili da urte horietan. «Euskal munduak lanak ditu mundu horretan sartzeko». Baina urtetik urtera, sektore gehienetan aurkitu dituzte euskal hiztunak. 

«Orain jende anitzek ezagutzen gaitu». Baina hasi zirenean, bertzerik zen. Lan handia egin behar izan zuten elkarteen artean beren burua ezagutarazten. 1981eko abenduaren 24an, Luzien Etxezaharretarekin kafe baten hartzen ari zela, honek azaldu zion arrats hartan berean hasiko zela Gure Irratia emititzen. «Ez nuen sobera sinisten egun guzian euskaraz ari zitekeen irrati bat egiten ahal zela Ipar Euskal Herrian». Garai hartan langabezian sartu zen, Lauburu kultura elkarteko permanente zen, baina elkarteak ez zuen dirurik haren pagatzeko. Kanporatu zuen. Irratian lehen emankizunen egiten hasi zen. 1983an lehen lan kontratua egin zioten. 

Ordu arte ez zuen deus ezagutzen irratigintzaz. Irratigintzaz deus ikasi gabe hasi zen ofizio horretan. «Ariz ikasi nuen. Irratiko gustua gero hartu nuen». Berriketari lanak gustatzen zaizkio. «Ez naiz animatzaile ona. Beti behar dut paper bat aitzinean, jakiteko nondik nora mintzatu behar dudan. Ez ditut besteek dituzten dohainak bat-bateko animazioa egiteko». Baina kazetari lana, bai, gustatzen zaio. 

Mikroa hartu eta ahal bezainbat ateratzen da estudiotik, erreportajeak eta elkarrizketak egitera. Bizpahiru iraultza teknologiko ezagutu ditu. Zinta handiko magnetofonoak zituzten hastapenean. «Kalitate ona eskaintzen zuten». Gero kaseteekin segitu zuten. «Askoz lan txarragoa egiten zen». Minidisken aroarekin soinua hobetu zuten. Azkenik, digitalizazioa sartu da. Hala ere, estudioan oren anitz iragan behar izaten ditu, erreportajeak txukuntzeko. Asti gehiago nahi luke informazioen bila joateko. 

UR GELDIRIK EZ. Mattin Larzabalek egunero zerbait berri aurkitu behar du. Hori da kazetari edo berriketariaren lana. Zailtasuna urteroko «gai errepikakorrek» sortzen dute. «Indar bat gaitza egin behar da zerbait ez ohizkoa pentsatzeko. Horretan ezarri behar da energia eta irudimena». Lan horren beste aldea da, «gauza berriak sentitu behar» direla. «Belarri bat beti erne eduki behar da». 57 urte bete behar dituen urtean, Larzabalek oraino badu berritasunaren bila joateko grina. 

Irratitik aparteko denboretan, Herria astekariarentzat idazten ditu artikuluak. 1969an Amaia kultur elkartean sartu zen. Ondotik Mende Berrin, eta Ezker Berri talde politikoan, zatiketa gertatu artean. «Pena zait politikan besteekin zerk zatitzen gaituen agertu behar izatea. Hemen berehala sortzen ziren ez dakit zenbat tendentzia. Adiskideak baditut denetan. Ez dut gogorik ez dakit norekin eztabaidan aritzeko». 

